
i kanë bërë thirrje qeverisë së
udhëhequr nga Lëviza Vetëvendosje

(LV) të mos e zvarritin procedurën për
ndryshimin e Ligjit për Dhomat e
Specializuara të Kosovës në Hagë.
Thirrjet për përshpejtimin e
procedurës vijnë në një kohë kur

Kuvendit i kanë mbetur pak ditë deri
në përfundimin e afatit për zgjedhjen e
presidentit. Afati përfundon më 6 tetor
dhe, nëse presidenti nuk zgjidhet deri
atëherë, Kuvendi shpërndahet 

UASHINGTON, 29 SHTATOR -
Presidenti amerikan Donald
Trump ka deklaruar se Shtetet e
Bashkuara të Amerikës (ShBA)
do ta fitojnë luftën me Iranin
“shumë shpejt”, ndërsa ka bërë
me dije se zyrtarët amerikanë
kanë zhvilluar bisedime me
ndërmjetës që po përpiqen t’i

japin fund konfliktit. Duke folur
në Zyrën Ovale, Trumpi ka thënë
se administrata amerikane ka
komunikuar me ndërmjetës në
përpjekje për të gjetur një
rrugëdalje nga lufta. “Ne do ta
fitojmë. Për sa më përket mua,
do të ndodhë në një mënyrë ose
në një tjetër. Do të përfundojë

mjaft shpejt”, ka thënë Trumpi.
Presidenti amerikan nuk ka
dhënë hollësi të tjera për
identitetin e ndërmjetësve apo
përmbajtjen e kontakteve
diplomatike. Trumpi ka folur
edhe për çmimet e
karburanteve, duke parashikuar
se ato do të bien ndjeshëm pasi

ShBA-ja ta fitojë luftën. “Çmimet
e benzinës do të bien shumë pas
fitores sonë”, ka deklaruar ai. 
Komentet e Trumpit kanë ardhur
ndërsa përpjekjet diplomatike
për t’i dhënë fund konfliktit po
vazhdojnë paralelisht me
operacionet ushtarake
amerikane kundër Iranit.

Trumpi: ShBA-ja do ta fitojë luftën me Iranin shumë shpejt

PRISHTINË, 29 SHTATOR - Dhomat
e Specializuara të Kosovës me
seli në Hagë kanë konfirmuar
për “Telegraf”-in përbërjen e
Panelit të Apelit që do t’i
shqyrtojë kërkesat e mbrojtjes
dhe parashtresat lidhur me
apelin ndaj aktgjykimit të Trupit
Gjykues në rastin e ish-krerëve
të UÇK-së, Hashim Thaçi, Kadri
Veseli, Jakup Krasniqi e Rexhep
Selimi.
Sipas përgjigjes nga zëdhënësja
e Dhomave të Specializuara në
Hagë, Angela Griep, Paneli i
Apelit përbëhet nga gjyqtarët
Michèle Picard, Kai Ambos dhe
Nina Jørgensen. “Më 22 shtator
presidentja e Dhomave të
Specializuara, gjyqtarja
Ekaterina Trendafilova, caktoi
një Panel të Apelit për të
vendosur mbi kërkesën e
ekipeve të mbrojtjes për zgjatjen
e afatit për paraqitjen e njoftimit
të apelit, si dhe mbi të gjitha
parashtresat nga cilado palë
lidhur me një njoftim apeli në
lidhje me aktgjykimin e Trupit
Gjykues në këtë rast”, thuhet në
përgjigjen e Dhomave të
Specializuara për Telegrafin.

Sipas Speciales, në caktimin e
panelit janë marrë parasysh
kriteret e përcaktuara në
Rregulloren për Caktimin e
Gjyqtarëve, përfshirë përvojën
dhe ekspertizën relevante, si
dhe disponueshmërinë e
gjyqtarëve. “Paneli përbëhet nga
gjyqtarët Michèle Picard, Kai
Ambos dhe Nina Jørgensen”,
thuhet në përgjigje.
Sa i përket kohëzgjatjes së
procedurës së Apelit, Specialja
thotë se është ende herët të
përcaktohet se sa do të zgjasë

procesi, pasi kjo do të varet edhe
nga kompleksiteti i rastit. “Është
ende herët të thuhet se sa do të
zgjasë procedura e apelit, pasi
kjo do të varet nga kompleksiteti
i rastit”, ka thënë Griep.
Megjithatë, ajo ka sqaruar se
Rregullorja e Procedurës dhe
Provave përcakton afate për disa
nga hapat e procesit. “Njoftimi i
apelit kundër aktgjykimit të
Trupit Gjykues duhet të
dorëzohet brenda 30 ditësh nga
shpallja e aktgjykimit. Brenda 60
ditësh nga paraqitja e njoftimit

të apelit, duhet të dorëzohen
parashtresat e apelit, ndërsa
pala tjetër mund të përgjigjet
brenda 30 ditësh. Ankuesi më
pas mund të paraqesë
kundërpërgjigje brenda 15
ditësh”, ka sqaruar Griep pjesën
procedurale.
Ajo ka theksuar se edhe kërkesat
eventuale për paraqitjen e
provave shtesë kanë afate të
përcaktuara, përfshirë 30 ditë
për paraqitjen e kërkesës, 30
ditë për përgjigjen e palës
kundërshtare dhe 15 ditë për
kundërpërgjigje.
Pas parashtresës së fundit nga
palët, Paneli i Apelit tërhiqet për
ta shqyrtuar çështjen dhe për ta
shpallur Vendimin brenda 60
ditëve nga dorëzimi i fundit.
“Nëse rrethanat kërkojnë kohë
shtesë, kjo nuk duhet të kalojë
30 ditë, përveç rasteve kur një
zgjatje e mëtejshme është
absolutisht e domosdoshme.
Trupi Gjykues i Apelit mund ta
lërë në fuqi, ta anulojë ose ta
ndryshojë vendimin e Trupit
Gjykues të shkallës së parë”, ka
sqaruar Specialja.
Specialja ka bërë me dije se

vendimi për caktimin e Panelit
të Apelit është i publikuar në
dokumentet zyrtare të
institucionit.
Më 16 shtator 2026, Dhomat e
Specializuara të Kosovës në
Hagë shpallën aktgjykimin në
rastin ndaj ish-krerëve të
Ushtrisë Çlirimtare të Kosovës,
Hashim Thaçi, Kadri Veseli,
Rexhep Selimi dhe Jakup
Krasniqi.
Të njëjtët u dënuan me 81 vjet
burg.
Thaçi dhe Krasniqi u dënuan
me 25 vjet burgim secili, Veseli
me 18 vjet burgim dhe Selimi
me 13. Të katërtit u gjetën
fajtorë për katër akuzat për
krime lufte: arrestim dhe ndalim
të paligjshëm ose arbitrar,
trajtim mizor, torturë dhe vrasje
të paligjshme.
Trupi gjykues rrëzoi akuzat e
Zyrës së Prokurorit të
Specializuar për krime kundër
njerëzimit.
Vendimi u cilësua i padrejtë nga
krerët shtetërorë të Kosovës,
teksa ekipet mbrojtëse
paralajmëruan se do ta apelojnë
atë.

SPECIALJA KONFIRMON GJYQTARËT 
QË DO TË VENDOSIN PËR APELIN E ISH-KRERËVE 

TË UÇK-së, TREGON AFATET E PROCEDURËS

RUTTE: NATO DO TA FORCOJË MBROJTJEN KUNDËR
DRONËVE ME KOSTO MË TË ULËT

KIEV, 29 SHTATOR - Presidenti
ukrainas Volodymyr Zelensky
ka deklaruar se Rusia ka nisur
një proces të ri mobilizimi dhe
po përpiqet të rekrutojë më
shumë njerëz për ushtrinë.
“Rusët po planifikojnë
gjithashtu të përfshijnë më
shumë shtetas të huaj”, ka

thënë Zelensky në një
videomesazh. Ai ka thënë se
këtë informacion e kanë
siguruar shërbimet ukrainase
të sigurisë. Prej disa muajsh ka
pasur spekulime, diskutime
dhe pretendime ende të
pakonfirmuara se Rusia mund
të nisë një mobilizim të ri, për

t’i zëvendësuar humbjet e
mëdha të ushtarëve në frontin
e luftës në Ukrainë. Presidenti
rus Vladimir Putin deri tani i ka
mohuar kategorikisht këto
shqetësime. Zelensky ka bërë
me dije se Ukraina ka marrë
informacione të reja për
ushtarët e Koresë së Veriut që

ndodhen në Rusi. “Aktualisht
ka më shumë se 8 000 ushtarë
koreano-veriorë në territorin
rus”, ka thënë Zelensky. Sipas
tij, po përgatiten edhe 10 mijë
ushtarë të tjerë të cilët po
përzgjidhen për t’u trajnuar
dhe më pas do të dërgohen në
Rusi.

Zelensky: Rusia ka nisur mobilizim të ri ushtarak

BUKSEL, 29 SHTATOR - NATO do ta
forcojë mbrojtjen me kosto më
të ulët kundër dronëve, në
mënyrë që të mos ketë nevojë të
përdorë avionë luftarakë të
avancuar kundër kërcënimeve
me kosto të ulët, ka thënë të
martën sekretari i përgjithshëm
i NATO-s, Mark Rutte. “Ne do ta
forcojmë mbrojtjen më të lirë

kundër dronëve, në mënyrë që
të mos përdorim avionë të
nivelit të lartë kundër
kërcënimeve me kosto të ulët”,
ka thënë Rutte në një
konferencë të përbashkët për
medie me kryeministrin
lituanez, Mindaugas
Sinkevicius, në selinë e NATO-s.
Rutte ka thënë se incidentet e

përsëritura me dronë përgjatë
krahut lindor të aleancës kanë
treguar se si po evoluon
kërcënimi. Ai ka shtuar se NATO
po përforcon mbrojtjen e saj të
integruar ajrore dhe raketore
përmes një “qasjeje me shumë
shtresa, 360 gradë”, si dhe po
përshtat mbrojtjen kundër
dronëve përmes nismave të tilla

si “Drone Edge”.
Rutte ka përmendur edhe një
incident të ndodhur dy javë më
parë, kur avionët italianë të
dislokuar nga NATO nga baza
ajrore Siauliai e Lituanisë kanë
rrëzuar një dron që kishte
shkelur hapësirën ajrore
lituaneze, duke e cilësuar këtë si
“mbrojtje kolektive në veprim”. 

Sinkevicius ka thënë se mbrojtja
ajrore dhe gatishmëria në
krahun lindor të NATO-s janë
ndër temat kryesore të
bisedimeve. Ai ka bërë me dije
se Lituania mbetet në rrugën e
duhur për të pritur një brigadë
gjermane të vendosur
përgjithmonë deri në fund të
vitit 2027.

BRUKSEL, 29 SHTATOR - Komisioni
Evropian do ta propozojë
kufizimin e disa të drejtave për
anëtarët e ardhshëm të
Bashkimit Evropian (BE) si dhe
kalimin në vendimmarrje me
shumicë të kualifikuar, në vend të
unanimitetit, në një numër
fushash, përfshirë edhe
zgjerimin. Këto janë elementet
kryesore të strategjisë për
zgjerimin që KE-ja do ta miratojë
dhe publikojë më 7 tetor.
Qëllimi i këtyre dy propozimeve
është që pranimi i anëtarëve të
rinj të mos e vështirësojë edhe
më tej procesin tashmë të
komplikuar të vendimmarrjes
brenda bllokut evropian.
KE-ja në strategji do të theksojë
se zgjerimi duhet të përgatitet
mirë, për përfitim të ndërsjellë.
Nga njëra anë, kandidatët për
anëtarësim duhet të jenë të
gatshëm dhe të përmbushin
kushte të rrepta, ndërsa nga ana
tjetër, edhe BE-ja duhet të jetë
institucionalisht, financiarisht
dhe politikisht e gatshme që të
mbetet funksionale edhe pas
zgjerimit.
Sipas draftit të dokumentit, në të
cilin ka pasur qasje Radio Evropa
e Lirë (REL), mekanizmat për
anëtarët e ardhshëm, që po
përgatit Komisioni, do ta synonin
kufizimin e mundësisë për
bllokimin e vendimeve gjatë
viteve të para të anëtarësimit,
ndërsa shtetet anëtare ekzistuese
do të kishin në dispozicion
instrumente për të reaguar nëse
anëtaret e reja, pas anëtarësimit,
devijojnë nga detyrimet e marra
përsipër.

Anëtarët e ardhshëm pa
të drejtë vetoje

Elementi më i ndjeshëm i draftit
ka të bëjë me kufizimin e së
drejtës së vetos, që në dokument
quhet në mënyrë simbolike
“detyrim i përkohshëm lidhur me
vendimmarrjen në Këshillin e
BE-së dhe Këshillin Evropian”.

Sipas këtij propozimi, anëtarët e
ardhshëm do të zotoheshin të
mos kundërshtonin vendimet e
Këshillit në fushat në të cilat
kërkohet unanimitet.
Ky propozim do të zbatohej për
çështjet institucionale dhe
çështjet që lidhen me zgjerimet e
ardhshme.
Në këmbim, siç thuhet në draft,
institucionet evropiane do të
angazhoheshin për të gjetur një
zgjidhje të kënaqshme kur një
anëtar i ri t’u referohej interesave
thelbësore kombëtare.
Marrëveshjet e reja, sipas
burimeve të REL-it të njohura me
përmbajtjen e dokumentit, do të
përfshiheshin në një deklaratë të
përbashkët që do t’i
bashkëngjitej Traktatit të
Anëtarësimit. Deklarata do të
miratohej para Traktatit të
Anëtarësimit.

Klauzolat mbrojtëse

Përveç mekanizmave ekzistues
që kanë vlejtur për anëtaret e
mëparshme, KE-ja do të
propozojë shtimin e dy
mekanizmave të rinj, që lidhen
me çështjet financiare dhe
institucionale.
Mekanizmi financiar mbrojtës do
t’i mundësonte KE-së që, për një
periudhë të kufizuar pas
anëtarësimit, të propozojë masa
proporcionale nëse ka prova të
qarta ose rrezik serioz se
mangësitë në sundimin e ligjit po
rrezikojnë menaxhimin financiar
të buxhetit të BE-së ose mbrojtjen
e interesave të tij financiare.
Klauzola institucionale do të
zbatohej në rast të një “shkeljeje
veçanërisht të rëndë”, kur Këshilli
i BE-së do të mund të miratonte
masa të përshtatshme dhe

proporcionale, përfshirë
pezullimin e përkohshëm të disa
të drejtave që rrjedhin nga
anëtarësimi.
Komisioni, përmes këtij
dokumenti, do të paralajmërojë
gjithashtu forcimin e masave në
rast të përkeqësimit të sundimit
të ligjit, demokracisë dhe të
drejtave themelore pas
përfundimit të negociatave të
anëtarësimit.

Ndryshime të propozuara
edhe në institucionet e

BE-së

Duket se anëtarësimi në BE nuk
do të nënkuptojë që anëtaret e
ardhshme do të kenë
automatikisht edhe komisionarët
e tyre pasi, sipas propozimit të ri,
kjo nuk do të vlejë as për anëtarët

ekzistues.
Komisioni, në fakt, propozon që
numri i komisionarëve, i cili
aktualisht korrespondon me
numrin e shteteve anëtare, të
reduktohet në dy të tretat e
numrit të shteteve anëtare, me
rotacion rreptësisht të barabartë.
Komisioni mbështet gjithashtu
zbatimin më të gjerë të votimit
me shumicë të cilësuar, si dhe
bashkëpunimin e shtuar të një
grupi shtetesh kur nuk ka
unanimitet.
Drafti, ndër të tjera, propozon që
vendimmarrja me shumicë të
cilësuar të zbatohet në hapat
ndërmjetës të procesit të
zgjerimit, siç janë hapja dhe
mbyllja e kapitujve, ndërsa
unanimiteti do të vlente vetëm
për vendimin përfundimtar për
pranimin e një anëtareje të
ardhshme në BE.

KOMISIONI EVROPIAN PROPOZON 
KUFIZIMIN E TË DREJTAVE PËR 

ANËTARËT E ARDHSHËM TË BE-së

PRISHTINË, 29 SHTATOR - Shefi i
grupit parlamentar i Aleancës,
Besnik Tahiri, ka kritikuar
mënyrën e funksionimit të
institucioneve, duke thënë se
çështjet serioze po shtyhen
vazhdimisht deri në çastin e
fundit.
Tahiri ka thënë se një javë para
se Kuvendi të vendosë nëse
vendi do të shkojë në zgjedhje
apo jo, temat kryesore
institucionale ende po lihen për
24 orët e fundit. “Sot, një javë
para se Kuvendi të vendosë nëse
vendi do të shkojë në zgjedhje
apo jo, përsëri të gjitha temat

serioze mbesin për 24 orët e
fundit”, ka shkruar Tahiri në
“Facebook”.
Ai ka ngritur pyetje edhe për
kthimin e Ligjit në Kuvend nga
Ministria e Drejtësisë, duke
kërkuar që ai të trajtohet dhe të
votohet në institucionin
ligjvënës. “Pse nuk kthehet Ligji
në Kuvend nga Ministria e
Drejtësisë? Ai Ligj nuk është
ndonjë dokument analitik i
NASA-s. Është ligj, me disa nene,
që mund të diskutohet,
ndryshohet dhe votohet”, ka
deklaruar ai.
Tahiri ka kritikuar gjithashtu

mungesën e, siç e quan ai, një
diskursi serioz për zgjedhjen e
presidentit, funksionimin e
shtetit dhe llogaridhënien
institucionale. “Sepse duket se
qëllimi nuk është zgjidhja e
krizave, por kalimi nga një krizë
në tjetrën”, ka thënë Tahiri.
Në fund ai ka theksuar se shtyrja
e vazhdueshme e problemeve
deri në çastin e fundit nuk
përbën, sipas tij, qeverisje. “Kjo
nuk është qeverisje. Është
shtyrje e vazhdueshme e
problemit deri në minutën e
fundit. Shteti nuk qeveriset në 24
orët e fundit”, ka theksuar Tahiri.

BESNIK TAHIRI: SHTETI NUK QEVERISET 
NË 24 ORËT E FUNDIT

PRISHTINË, 29 SHTATOR - Partia
Demokratike e Kosovës (PDK) ka
kërkuar që Projektligji për
plotësimin dhe ndryshimin e
Ligjit për Dhomat e Specializuara
të procedohet sa më parë për
votim në Kuvend.
Kryetari i grupit parlamentar të
PDK-së, Arian Tahiri, ka kërkuar
nga Qeveria e Kosovës të mos e
zvarrisë këtë proces. “Kuvendi i
Republikës së Kosovës duhet të
nisë pa vonesë procedurat për
plotësimin dhe ndryshimin e

Ligjit për Dhomat e
Specializuara. Qeveria e Kosovës
nuk duhet të guxojë ta zvarrisë
këtë proces. Ndërsa institucionet
e Republikës duhet të garantojnë
mbështetje të plotë
institucionale dhe financiare për
ekipet mbrojtëse”, tha ai në një
konferencë për medie.
Tahiri u ka bërë thirrje të gjitha
partive politike për maturi
politike, përgjegjësi dhe
kontribut konkret, sepse UÇK
është e të gjithëve. “Ne, si
përfaqësues të popullit, thjesht
po e përcjellim kërkesën e
qytetarëve. Ata burra që dhanë

kontributin e tyre që ne të
jetojmë të lirë, duhet të jenë sa
më shpejt të lirë dhe të
dëshmohet e vërteta për luftën
tonë çlirimtare. Nuk do të
ndalemi. Si Grup Parlamentar
dhe si parti, do të bëjmë më të
mirën për të kontribuar në këtë
proces”, shtoi ai.
Ndërsa deputeti Përparim Gruda
tha se ndryshimet e propozuara
në këtë ligj nuk prishin asnjë
detyrim që Kosova ka marrë, me
amendamentet kushtetuese dhe
me marrëveshjen e ratifikuar me
BE. “Gjykata Speciale është
themeluar me qëllimin për të
hetuar trafikimin e organeve.
Aktakuza ndaj Hashim Thaçit,
Kadri Veselit dhe të tjerëve dhe
aktgjykimi në shkallë të parë, ka
vërtetuar që ata, të katërtit nuk
kanë lidhje me trafikim organesh.
Duke qenë se ata akuzohen
përtej kësaj, ne mendojmë që
është e mundur që në shkallë të
tretë përmes këtij ligji të
garantohet një gjykim në Kosovë,
sepse nuk mund të kemi dy
sisteme paralele juridike”, theksoi
ai.
Gruda, duke kërkuar nga qeveria
që sa më shpejt ta dërgojë Ligjin
në Kuvend për miratim në një
rrethanë kur Kuvendi mund të

shpërndahet më 6 tetor, tha se
vullneti politik i një populli nuk i
nënshtrohet diktatit të askujt.
“Ligji është hartuar me një
ekspertizë të lartë të njerëzve që
kanë punuar në PDK, jashtë
PDK-së. Kjo nuk do të thotë që
nuk jemi të hapur të dëgjojmë
opinione tjera për ta përmirësuar
cilësinë e ligjit. Asnjë zyrë
administrative e qeverisë dhe
asnjë zyrë tjetër kudo qoftë
brenda institucioneve të Kosovës,
nuk ka të drejtë të mbajë peng
vullnetin e popullit të Kosovës
dhe të deputetëve të Kuvendit të
Kosovës, për të miratuar një ligj
që mbron historinë e Kosovës. Ky
nuk është ligj i PDK-së”, theksoi
ai.
PDK-ja e dorëzoi projektligjin me
ndryshimet e propozuara në
Kuvend më 21 shtator, ndërsa
qeveria e pranoi për mendim më
25 shtator dhe ka afat 30 ditë për
t’iu përgjigjur Kuvendit.
Edhe Organizata e Veteranëve të
Luftës së Ushtrisë Çlirimtare të
Kosovës (UÇK) i ka bërë thirrje
qeverisë së udhëhequr nga
Lëviza Vetëvendosje (LV) që të
mos e zvarrisë procedurën për
ndryshimin e Ligjit për Dhomat e
Specializuara të Kosovës në
Hagë.

Nënkryetari i OVLUÇK-së,
Gazmend Syla, tha se pas
deklaratës së të hënës nga
Kuvendi në mbështetje të UÇK-
së, duhet të ndërmerren veprime
konkrete dhe se qeveria duhet ta
përcjellë menjëherë projektligjin
në Kuvend. Ai paralajmëroi se
veteranët do të reagojnë nëse
Kuvendi shpërndahet pa e
trajtuar projektligjin. “Nëse nuk
bëhet, ne nuk do të rrimë
duarkryq. Do të dalim në rrugë”,
tha Syla.
Thirrjet për përshpejtimin e
procedurës vijnë në një kohë kur
Kuvendit i kanë mbetur pak ditë
deri në përfundimin e afatit për
zgjedhjen e presidentit. Afati
përfundon më 6 tetor dhe, nëse
presidenti nuk zgjidhet deri
atëherë, Kuvendi shpërndahet.

Çfarë thotë deklarata në
mbrojtje të UÇK-së dhe

liderëve të saj, e miratuar
në Kuvendin e Kosovës

Një ditë më parë Kuvendi i
Kosovës ka miratuar me 99 vota
për, asnjë kundër dhe asnjë
abstenim Deklaratën lidhur me
aktgjykimin e Dhomave të

PDK-ja DHE OVLUÇK-ja: 
QEVERIA TA SJELLË SA MË PARË PËR
VOTIM NË KUVEND PROJEKTLIGJIN

PËR NDRYSHIMIN E LIGJIT PËR
DHOMAT E SPECIALIZUARA

Partia Demokratike e Kosovës (PDK) dhe
Organizata e Veteranëve të Luftës së Ushtrisë
Çlirimtare të Kosovës (UÇK) i kanë bërë
thirrje qeverisë së udhëhequr nga Lëviza
Vetëvendosje (LV) të mos e zvarritin
procedurën për ndryshimin e Ligjit për
Dhomat e Specializuara të Kosovës në Hagë.
Thirrjet për përshpejtimin e procedurës
vijnë në një kohë kur Kuvendit i kanë
mbetur pak ditë deri në përfundimin e afatit
për zgjedhjen e presidentit. Afati përfundon
më 6 tetor dhe, nëse presidenti nuk zgjidhet
deri atëherë, Kuvendi shpërndahet

PRISHTINË, 29 SHTATOR -
Komandanti i Forcës së Sigurisë
së Kosovës, gjenerallejtënant
Bashkim Jashari, priti në takim
komandantin e Regjimentit të
Operacioneve Speciale të
Republikës së Shqipërisë dhe
komandantin e Komandës së
Forcave të Operacioneve Speciale
të Republikës së Kroacisë. Gjatë
takimit u diskutua për
bashkëpunimin e ndërsjellë dhe
shkëmbimin e përvojave
profesionale ndërmjet Forcës së
Sigurisë së Kosovës dhe forcave
partnere, me theks të veçantë në
fushën e operacioneve speciale,
trajnimeve dhe zhvillimit të
kapaciteteve. 
Në takim u diskutua gjithashtu
për rëndësinë e ushtrimeve të

përbashkëta si mundësi për
rritjen e ndërveprueshmërisë,
forcimin e koordinimit dhe
avancimin e kapaciteteve
operacionale. 
Në këtë kuadër, temë e
diskutimit ishte edhe ushtrimi
“Valor Shield 2026” si një
mundësi për bashkëpunim dhe
shkëmbim të përvojave
ndërmjet forcave pjesëmarrëse. 
Gjeneral Jashari vlerësoi
bashkëpunimin e vazhdueshëm
me forcat partnere të Shqipërisë
dhe Kroacisë, duke theksuar
rëndësinë e partneritetit dhe
angazhimeve të përbashkëta në
funksion të zhvillimit
profesional dhe rritjes së
kapaciteteve të Forcës së
Sigurisë së Kosovës.

BASHKËPUNIMI NË OPERACIONET SPECIALE, JASHARI
TAKON KOMANDANTËT NGA SHQIPËRIA DHE KROACIA

Specializuara ndaj ish-krerëve të
UÇK-së.
Deklarata e propozuar përmban
shtatë pika dhe shpreh
shqetësimin e Kuvendit lidhur
me aktgjykimin ndaj Hashim
Thaçit, Kadri Veselit, Rexhep
Selimit dhe Jakup Krasniqit.
Përmes kësaj deklarate kërkohet
nga të gjitha institucionet
shtetërore të Republikës së
Kosovës që t’i ndërmarrin të
gjitha veprimet e nevojshme për
mbrojtjen e së vërtetës dhe të
pastërtisë së luftës çlirimtare të
popullit të Kosovës. “Kuvendi bën
thirrje për hartimin e një
strategjie të përbashkët
shtetërore, në kuadër të së cilës të
bashkërendohen veprimet
juridike, institucionale dhe
diplomatike për mbrojtjen dhe
afirmimin e së vërtetës së plotë
historike mbi luftën e drejtë për
liri dhe çlirim të Kosovës”,
theksohet në deklaratë.
Kuvendi, gjithashtu, përmes
kësaj deklarate kundërshton çdo
përpjekje për ta përmbysur të
vërtetën historike të Kosovës, për
të vënë në dyshim luftën e saj
çlirimtare apo për ta barazuar
popullin që luftoi për liri dhe
mbijetesë me regjimin që e
shtypi atë.

Deklaratë për aktgjykimin
e Dhomave të

Specializuara në Hagë
ndaj Hashim Thaçit, Kadri

Veselit, Jakup Krasniqit
dhe Rexhep Selimit

Kuvendi i Republikës së Kosovës,
si institucioni përfaqësues i
qytetarëve dhe shprehje e
vullnetit të tyre demokratik, në
seancën plenare të mbajtur më
28.09.2026;
Duke kujtuar se liria dhe
pavarësia e Kosovës janë fryt i një
përpjekjeje të gjatë për dinjitet
njerëzor, barazi dhe të drejtën e
një populli për të vendosur vetë
për të ardhmen e tij;
Duke rikujtuar se lufta e popullit
për liri dhe pavarësi përmes
Ushtrisë Çlirimtare të Kosovës
lindi në rrethanat e represionit
sistematik dhe krimeve
gjenocidale të Serbisë, kur
popullit të Kosovës po i
mohoheshin të drejtat themelore
dhe vetë mundësia për të jetuar i
lirë në vendin e tij;
Duke njohur rëndësinë
vendimtare të ndërhyrjes së
NATO-s për ndalimin e dhunës

ndaj popullit të Kosovës dhe për
çlirimin e vendit.
Duke theksuar se asnjë
aktgjykim nuk mund ta zhbëjë të
vërtetën historike të luftës në
Kosovë. Serbia ushtroi gjenocid e
krime kundër njerëzimit; zhvilloi
një fushatë të egër terrori dhe
spastrimi etnik në Kosovë;
masakroi civilë të pafajshëm,
vrau fëmijë, gra e të moshuar,
dhunë seksuale si armë lufte,
dëboi me forcë popullsinë dhe
dogji e shkatërroi fshatra e qytete
të tëra. Këto krime ishin
sistematike, pasojat e të cilave
rëndojnë edhe sot mbi mijëra
familje. 
I bindur se respektimi i shtetit të
së drejtës përfshin edhe të
drejtën dhe përgjegjësinë për të
kundërshtuar, me mjete ligjore
dhe institucionale, një aktgjykim
që vlerësohet i padrejtë;
Liria dhe pavarësia e Kosovës
janë të lidhura ngushtë me
sakrificën e brezave, me
rezistencën politike dhe
paqësore të udhëhequr nga
Presidenti Ibrahim Rugova, me
luftën e Ushtrisë Çlirimtare të
Kosovës (UÇK) dhe me
mbështetjen vendimtare të
aleatëve tanë perëndimorë,
përfshirë NATO-n.

Miraton këtë deklaratë:

1. Kuvendi i Republikës së
Kosovës, si institucioni
përfaqësues i qytetarëve dhe
shprehje e vullnetit të tyre
demokratik, shpreh shqetësimin
e tij të thellë ndaj aktgjykimit të
shkallës së parë kundër Hashim
Thaçit, Kadri Veselit, Rexhep
Selimit dhe Jakup Krasniqit.
2. Konsideron si të
papranueshëm përfundimin për
ekzistencën e një qëllimi
kriminal të përbashkët.
3. KËRKON nga të gjitha
institucionet shtetërore të
Republikës së Kosovës që të
ndërmarrin të gjitha veprimet e
nevojshme për mbrojtjen e së
vërtetës dhe të pastërtisë së
luftës çlirimtare të popullit të
Kosovës. Kuvendi bën thirrje për
hartimin e një strategjie të
përbashkët shtetërore, në kuadër
të së cilës të bashkërendohen
veprimet juridike, institucionale
dhe diplomatike për mbrojtjen
dhe afirmimin e së vërtetës së
plotë historike mbi luftën e drejtë
për liri dhe çlirim të Kosovës.
4. Në Kosovën e viteve 1998 -
1999, ekzistenca e një
ndërmarrje të përbashkët

kriminale për dëbimin e
shqiptarëve nga Kosova është
vërtetuar tashmë me aktgjykime
të Tribunalit Ndërkombëtar për
ish-Jugosllavinë, ndaj drejtuesve
politikë, ushtarakë dhe policorë
të Jugosllavisë dhe Serbisë. Ajo u
zbatua përmes strukturave të
një shteti që kishte nën kontroll
ushtrinë, policinë dhe mjetet e
tjera të pushtetit. Ky është
konteksti historik dhe gjyqësor
që duhet të mbetet i qartë sa
herë flitet për luftën në Kosovë.
5. Kërkon nga Dhomat e
Specializuara të respektojë
mandatin në përputhje me
vullnetin e Kuvendit të
Republikës së Kosovës.
6. KUNDËRSHTON çdo
përpjekje për të përmbysur të
vërtetën historike të Kosovës,
për të vënë në dyshim luftën e
saj çlirimtare apo për të
barazuar popullin që luftoi për
liri dhe mbijetesë me regjimin
që e shtypi atë.
7. E vërteta e luftës çlirimtare,
drejtësia për viktimat dhe
familjet e tyre dhe e drejta e të
dënuarve për një gjykim të
drejtë i përkasin së njëjtës
Republikë. Kuvendi do t’i
mbrojë të tria pa kompromis.

RAHOVEC, 29 SHTATOR - Në sallën
e Kuvendit Komunal, kryetari i
komunës së Rahovecit, në
prani të drejtorit për
Administratë, Afrim Dina, ka
mbajtur të martën takimin e

tretë periodik për vitin 2026 me
punonjësit e administratës
komunale.
Gjatë takimit, kryetari Latifi
falënderoi punonjësit për
angazhimin dhe përkushtimin

e tyre të përditshëm në
përmbushjen e detyrave dhe
përgjegjësive zyrtare. Ai
theksoi rëndësinë e
respektimit të orarit të punës,
disiplinës dhe përgjegjësisë në

ushtrimin e detyrave, duke
kërkuar angazhim të
vazhdueshëm dhe përkushtim
në ofrimin e shërbimeve sa më
cilësore për qytetarët e
komunës së Rahovecit.

Latifi mbajti takimin e tretë periodik me punonjësit e administratës komunale

MË 1 TETOR HYN NË FUQI MARRËVESHJA 
KOSOVË  - EFTA, KUSARI: HAP MUNDËSI TË REJA 

PËR EKSPORTET DHE INVESTIMET
PRISHTINË, 29 SHTATOR - Më 1 tetor
hyn në fuqi Marrëveshja e
Tregtisë së Lirë ndërmjet Kosovës
dhe EFTA-s, e cila përfshin
Islandën, Lihtenshtajnin,
Norvegjinë dhe Zvicrën. 
Ministrja e Tregtisë dhe
Industrisë, Mimoza Kusari, tha se
marrëveshja hap mundësi të reja
për bizneset e Kosovës,
veçanërisht në rritjen e
eksporteve, investimeve dhe
partneriteteve ekonomike.
Kusari ka bërë me dije se në vitin
2025 Kosova eksportoi mbi 100.4
milionë euro mallra në vendet e
EFTA-s, ndërsa importoi rreth 53
milionë euro, duke rezultuar me
një bilanc pozitiv tregtar prej 47.4

milionë eurosh në favor të
Kosovës. Sipas saj, rreth 99.4
milionë euro të eksporteve në
këtë treg i takojnë Zvicrës. “Ky
është një rezultat që tregon se
potenciali tashmë ekziston.
Detyra jonë tani është ta
zgjerojmë”, tha Kusari.
Ajo theksoi se marrëveshja nuk
përfshin vetëm tregtinë e
mallrave, por krijon mundësi të
zgjeruara edhe për tregtinë e
shërbimeve, përfshirë
teknologjinë e informacionit dhe
komunikimit, shërbimet
profesionale e biznesore,
transportin dhe ndërtimin.
Në një sesion informues për
bizneset, Kusari tha se

institucionet duhet të punojnë së
bashku me sektorin privat në
mënyrë që mundësitë e krijuara
nga marrëveshja të shndërrohen
në rezultate konkrete.
Në këtë aktivitet morën pjesë
edhe ambasadorja e Zvicrës në
Kosovë, Anne Lise Cattin Hennin,
dhe drejtori i përgjithshëm i
Doganës së Kosovës, Agron
Llugaliu. “Synimi është i qartë: më
shumë ‘Made in Kosova’ në tregjet
e EFTA-s, më shumë eksporte, më
shumë partneritete dhe më
shumë investime”, deklaroi
Kusari. Ajo shtoi se marrëveshjet
tregtare “hapin dyert”, ndërsa
bizneset e Kosovës duhet t’i
shfrytëzojnë këto mundësi.

SKENDERAJ, 29 SHTATOR - Kuvendi
Komunal i Skenderajt ka
miratuar njëzëri propozimin për
Deklaratën “Jo në emrin tim”, e
cila shpreh mospajtimin me
aktgjykimin e shkallës së parë të
Dhomave të Specializuara të

Kosovës ndaj ish-krerëve të
Ushtrisë Çlirimtare të Kosovës.
Kryetari i Skenderajt, Sami
Lushtaku, ka falënderuar të
gjithë anëtarët e Kuvendit
Komunal për mbështetjen e
deklaratës. “Përmes kësaj

deklarate shprehim
mospajtimin me aktgjykimin e
shkallës së parë të Gjykatës
Speciale ndaj ish-krerëve të
UÇK-së, solidaritetin me familjet
e tyre dhe ritheksojmë se lufta e
Ushtrisë Çlirimtare të Kosovës

ishte luftë për liri dhe çlirim”, ka
shkruar Lushtaku në “Facebook”.
Ai e ka cilësuar votimin e
njëzëshëm si dëshmi të
qëndrimit të përbashkët të
Kuvendit dhe qytetarëve të
Skenderajt.

Kuvendi i Skenderajt miraton njëzëri deklaratën “Jo në emrin tim”

GJILAN, MBI 87 MIJË EURO PËR
MBËSHTETJEN E BIZNESEVE
PËRMES GRANTEVE

NJË EKONOMI KONKURRUESE KËRKON NJË ZË
MË TË FUQISHËM TË SEKTORIT PRIVAT NË 
HARTIMIN E POLITIKAVE PËR FUQINË PUNËTORE

GJILAN, 29 SHTATOR - Kryetari i
Gjilanit, Alban Hyseni, ka bërë me
dije se komuna e Gjilanit do të
vazhdojë për të katërtën herë me
radhë mbështetjen e bizneseve
lokale përmes granteve. 
Hyseni njoftoi se, së bashku me
drejtoreshën nacionale të Help-it
në Kosovë, Shqipe Breznica, ka
nënshkruar marrëveshjen e re të
bashkëpunimit për projektin
“Punë dhe aftësi për parandalimin
e migrimit në Kosovë”, i cili
financohet nga Zyra Federale
Gjermane për Migracion dhe
Refugjatë (BAMF).
Sipas Hysenit, nga ky projekt do të
përfitojnë më shumë se 30 biznese

të reja dhe ekzistuese në Gjilan, të
cilat do të mbështeten me pajisje
dhe materiale punuese. “2 500 euro
është vlera mesatare e grantit për
secilin përfitues, ndërsa 87 500 euro
është vlera totale e projektit, ku
komuna e Gjilanit bashkëfinancon
me 49 % të mjeteve”, ka bërë të ditur
Hyseni.
Përveç mbështetjes materiale,
përfituesit do të ndjekin edhe
trajnime profesionale, mentorim
dhe këshillim, me qëllim të
zhvillimit të qëndrueshëm të
bizneseve të tyre. “Po vazhdojmë
me punë konkrete dhe mbështetje
për ekonominë lokale dhe rininë
tonë!”, ka deklaruar kryetari Hyseni.

PRISHTINË, 29 SHTATOR - Në kuadër
të Iniciativës së Odës Amerikane
për Zhvillimin e Fuqisë Punëtore,
të mbështetur nga Qendra për
Sipërmarrje Ndërkombëtare
Private (CIPE), Tryeza Kombëtare
për Zhvillimin e Fuqisë Punëtore
bashkoi institucionet, bizneset
dhe sektorin e arsimit, duke u
mbështetur në dëshmitë e
mbledhura nga anëtarët e Odës
Amerikane dhe komuniteti më i

gjerë i biznesit.
Ministri i Arsimit dhe i Shkencës,
Hajrulla Çeku, foli për përpjekjet
e ministrisë që drejton për
zhvillimin e një strategjie të re të
arsimit dhe rëndësinë e
bashkëpunimit me sektorin
privat për të siguruar që politikat
dhe reformat arsimore t’u
përgjigjen më mirë nevojave të
ekonomisë dhe tregut të punës. 
Perspektiva e sektorit privat u

ofrua nga Dhurata Robaj,
Abdylkerim Ratkoceri dhe Blerim
Zogaj. 
Oda Amerikane për Zhvillimin e
Fuqisë Punëtore ka falënderuar
ministrin Hajrulla Çeku,
përfaqësuesit e sektorit privat
Dhurata Robaj, Abdylkerim
Ratkoceri dhe Blerim Zogaj,
anëtarët tanë dhe të gjithë palët e
interesuara që kontribuuan në
këtë dialog të rëndësishëm.

PRISHTINË, 29 SHTATOR -
Kryeministri i Kosovës, Albin
Kurti, ka deklaruar se zhvillimi
rural dhe transformimi i
bujqësisë janë prioritete të
rëndësishme për vendin. 
Kurti, në kuadër të Konferencës
XXII të Rrjetit Evropian për
Zhvillimin Rural, e cila po
mbahet në Kosovë nën
organizimin e Kolegjit Publik
Ndërkombëtar të Biznesit
Mitrovica (IBCM), tha se
ngjarja për tri ditë do të
mbledhë institucione,
përfaqësues të akademisë,
institute kërkimore dhe
partnerë evropianë për të
diskutuar të ardhmen e
zhvillimit rural.

Ai theksoi se Kosova ka tokë
pjellore, burime natyrore,
traditë bujqësore dhe potencial
njerëzor, ndërsa një pjesë e
madhe e popullsisë jeton në
zona rurale. “Bujqësia e
blegtoria, përpunimi i ushqimit
dhe bizneset e vogla rurale
përbëjnë bazën e të ardhurave
dhe të dinjitetit për shumë
familje”, tha Kurti. Sipas tij,
qeveria po investon në mënyrë
strategjike në bujqësi dhe
zhvillim rural, me synimin që
bujqësia të transformohet dhe
të bëhet më produktive e
konkurruese. “Po punojmë që
të kalojmë nga përkrahja e
bazuar kryesisht në sipërfaqe
dhe numër të krerëve, drejt një

sistemi që nxit prodhimin,
cilësinë, produktivitetin dhe
konkurrueshmërinë”, deklaroi
kryeministri.

Kurti tha se investimet duhet të
orientohen edhe në ujë dhe
ujitje, shëndetin e tokës, si dhe
në kapacitetet e përpunimit dhe

magazinimit, në mënyrë që
fermerët të krijojnë më shumë
vlerë nga prodhimet e tyre.
“Duam të ndërtojmë një sistem
ushqimor ku siguria e
konsumatorit tonë, konku-
rrenca e ndershme në treg dhe
besimi në institucionet publike
janë të panegociueshme”, u
shpreh ai.
Në fund, Kurti theksoi
rëndësinë e zhvillimit të zonave
rurale për ekonominë dhe
shtetin. “Fshati i zhvilluar dhe
bujqësia produktive janë
parakushte të shtetit të fortë dhe
ekonomisë së qëndrueshme,
sikurse shoqëria e shëndoshë
kërkon sistem ushqimor të
sigurt”, tha Kurti.

Kurti: Fshati i zhvilluar dhe bujqësia produktive janë parakushte të shtetit të fortë

Prishtinë, 29 shtator - Edhe dy
persona të zhdukur gjatë luftës
së fundit në Kosovë janë
identifikuar përmes analizave
të ADN-së. Kështu ka njoftuar
Komisioni Qeveritar për
Persona të Zhdukur gjersa ka
sqaruar se dy rastet nuk lidhen
me zhvarrosjet e fundit në
Zubin Potok apo me lokacionet
e adresuara këtë vit. “Komisioni
Qeveritar për Persona të
Zhdukur njofton se javën e
kaluar janë pranuar dy raporte
të ADN-së për identifikimin e
mbetjeve mortore të dy
personave të zhdukur gjatë

luftës. Sqarojmë se këto dy
identifikime nuk lidhen me
zhvarrosjet në Kalludër dhe
Jabukë, as me zhvillimet e
fundit në Zubin Potok dhe as
me ndonjë lokacion tjetër të
adresuar gjatë këtij viti”, thuhet
në njoftim.
Komisioni Qeveritar për
Persona të Zhdukur bën me
dije se këto identifikime janë
rezultat i procesit të
rishqyrtimit të hollësishëm të
mbetjeve mortore që ndodhen
në morgun e Institutit për
Mjekësi Ligjore si dhe procesit
të mbledhjes së mostrave

biologjike referuese plotësuese
nga familjarët. “Pra, bëhet fjalë
për mbetje mortore të
zhvarrosura më herët, e jo gjatë
aktiviteteve të fundit në terren.
Raportet e ADN-së janë ndarë
me Institutin për Mjekësi
Ligjore, i cili, pas verifikimeve
përkatëse, konfirmon
zyrtarisht identifikimin. Gjatë
kësaj jave, familjet do të
njoftohen për rezultatet dhe
hapat e mëtejshëm, në
përputhje me procedurat
përkatëse”, thuhet në njoftim.
Komisioni Qeveritar për
Persona të Zhdukur thekson se

mbetet i përkushtuar për
zbardhjen e fatit të personave
të zhdukur me dhunë gjatë

luftës, në respektim të familjeve
dhe së drejtës së tyre për ta
ditur të vërtetën.

Identifikohen dy persona të zhdukur gjatë luftës në Kosovë

ZYRTARË TË LISTËS SERBE DYSHOHEN 
PËR SULM NDAJ RENDIT KUSHTETUES 

DHE VEPRA TË TJERA PENALE
PRISHTINË, 29 SHTATOR -
Nënkryetari i Listës Serbe, Igor
Simiq, ka bërë me dije se ai dhe
disa zyrtarë të tjerë të kësaj
partie kanë marrë thirrje, në
cilësinë e të dyshuarve, nga
Departamenti për Hetimin e
Terrorizmit i Prokurorisë
Speciale.
Siç ka njoftuar në një postim në
llogarinë e tij në “Instagram”,
atyre u vihen në barrë katër
vepra penale: bashkimi me
qëllim të sulmit ndaj rendit
kushtetues të Kosovës, sulm
ndaj personit zyrtar, rrezikim i
personit nën mbrojtje
ndërkombëtare, pjesëmarrje në
turmë që kryen vepër penale
dhe huliganizëm. “Si gjithmonë
do t’i përgjigjem thirrjes, sepse
nuk kam asgjë për të fshehur, i
vetëdijshëm, ashtu si edhe ata që
e kanë shkruar këtë, se nuk kam
kryer asnjë vepër penale dhe se,
si përfaqësues politik, e kam
obligim të jem me popullin tim
dhe të flas publikisht për vuajtjet
e tij”, shkroi Simiq.
REL-i iu drejtua edhe Prokurorisë
Speciale të Kosovës me pyetjet se
për çfarë saktësisht dyshohen
zyrtarët e Listës Serbe, për cilat
ngjarje dhe sa persona dyshohen

për veprat e përmendura penale.
Ky institucion ende nuk ka kthyer
përgjigje.
Simiq, i cili është edhe deputet në
Kuvendin e Kosovës, vlerësoi se
bëhet fjalë për “presion”, pasi tha
se zyrtarëve të Listës Serbe u
vijnë thirrje nga prokuroria e
Kosovës “sa herë që e ngremë
zërin për shkeljen e të drejtave
individuale dhe kolektive të
serbëve”.
Lista Serbe është partia më e
madhe e serbëve në Kosovë dhe

gëzon mbështetjen e Beogradit.
Zyrtarët e kësaj partie edhe më
herët kanë marrë thirrje nga
Prokuroria Speciale për
intervistim lidhur me “sulm
ndaj rendit kushtetues të
Kosovës”.
Serbët në veri të Kosovës, gjatë
viteve të mëparshme, kanë
ngritur barrikada dhe kanë
organizuar protesta për t’iu
kundërvënë zbatimit të
vendimeve të Qeverisë së
Kosovës, ndërsa Lista Serbe i ka

mbështetur rregullisht ato.
Prokuroria e Kosovës në qershor
të këtij viti ka ngritur aktakuzë
ndaj gjashtë personave për
vendosjen e barrikadave në
dhjetor të vitit 2022.
Këto barrikada u ngritën gjatë
organizimit të zgjedhjeve lokale
në komunat me shumicë serbe
në veri të Kosovës, pasi kryetarët
e komunave dhanë dorëheqje
në kuadër të largimit kolektiv të
serbëve nga institucionet e
Kosovës, me iniciativë të Listës

Serbe.
Më pas pasuan tensione të
shtuara, të cilat çuan në
shpërthimin e dhunës në fund
të majit të vitit 2023 në Zveçan,
në veri të Kosovës, gjatë
protestave të serbëve që
kundërshtonin hyrjen e kryetarit
shqiptar në ndërtesën e
komunës, i cili kishte fituar
zgjedhjet pas bojkotit nga serbët
lokalë.
Edhe gjatë kësaj dhune, në të
cilën u plagosën më shumë se 90
pjesëtarë të KFOR-it, në terren
ishin të pranishëm zyrtarë të
Listës Serbe. Organet e drejtësisë
së Kosovës kanë proceduar rreth
dhjetë persona lidhur me këto
trazira, shumica prej të cilëve u
liruan për t’u mbrojtur në liri me
kusht, ndërsa disa shtetas të
Serbisë u dëbuan nga Kosova.
Situata kulmoi me sulmin e
armatosur të një grupi serbësh
në Banjskë, afër Zveçanit, të cilin
e udhëhoqi atëherë nënkryetari i
Listës Serbe, Milan Radoiçiq. Në
këtë sulm u vra polici i Kosovës,
Afrim Bunjaku, ndërsa më pas u
vranë edhe tre sulmues serbë. 
Kosova për këtë sulm e akuzoi
edhe Serbinë, gjë që Beogradi
zyrtar e mohoi.

PRISHTINË, 29 SHTATOR - Kryetari i
Prishtinës, Përparim Rama, ka
njoftuar se Kuvendi Komunal
ka votuar buxhetin e kryeqytetit
për vitin 2027 në vlerë mbi 161
milionë euro.
Rama e ka cilësuar votimin si
një mundësi për Prishtinën që
të planifikojë dhe ta vazhdojë
punën në projekte dhe
shërbime për qytetarët. “Urime,

Prishtinë! Buxheti për vitin 2027
u votua. Mbi 161 milionë euro
për qytetarët e kryeqytetit: për
shkollat, shërbimet publike dhe
investimet që e çojnë
Prishtinën përpara”, ka shkruar
Rama.
Ai i ka falënderuar asamblistët
që votuan pro buxhetit, duke
thënë se me votën e tyre
treguan përgjegjësi ndaj

qytetarëve. “Falënderoj
asamblistët që votuan pro. Sot
treguan përgjegjësi ndaj
qytetarëve dhe i dhanë
kryeqytetit të Prishtinës
mundësinë të planifikojë e të
punojë”, ka deklaruar Rama.
Në fund, Rama ka theksuar se
asamblistët e Lëvizjes
Vetëvendosje kanë votuar
kundër buxhetit.

Votohet buxheti për vitin 2027, mbi 161 milionë euro për kryeqytetin

Prishtinë, 29 shtator - Korporata
Energjetike e Kosovës ka
njoftuar se njësia A3 është
rikthyer në operim pas
përfundimit të aktiviteteve të
planifikuara në kuadër të
remontit vjetor. Sipas KEK-ut,
njësia ka përfunduar procesin e
startimit dhe është sinkronizuar

me rrjetin elektrik.
Aktualisht A3 është në operim të
rregullt, ndërsa gjendja
operative e saj është stabile dhe
parametrat teknikë janë brenda
vlerave të planifikuara, ka bërë
me dije KEK-u.
Korporata Energjetike e Kosovës
i ka falënderuar punonjësit dhe

ekipet profesionale e teknike të
angazhuara për realizimin e
remontit, duke vlerësuar
përkushtimin dhe angazhimin e
tyre për përfundimin e
aktiviteteve të planifikuara.
Rikthimi i njësisë A3 në operim
vjen pas përfundimit të remontit
vjetor të saj.

Njësia A3 rikthehet në operim

AUDITORJA E PËRGJITHSHME: ZBATIMI I REKOMANDIMEVE
NUK DUHET TË SHIHET SI DETYRIM FORMAL, POR MEKANIZËM

PËR PËRMIRËSIMIN E QEVERISJES PUBLIKE 
PRISHTINË, 29 SHTATOR - Auditorja
e përgjithshme Vlora Spanca
mori pjesë si paneliste në
Forumin Kundër Korrupsionit të
organizuar nga BIRN Kosova. Në
panelin me temën “Parandalimi
i korrupsionit përmes rritjes së
transparencës dhe
meritokracisë” u diskutua për
rolin e deklarimit të pasurisë në
parandalimin e korrupsionit
dhe llogaridhënien në zbatimin
e gjetjeve të raporteve të
auditimit. Në fjalën e saj,
auditorja e përgjithshme theksoi
se procesi i auditimit nuk
përfundon me publikimin e
raportit, por vazhdon përmes
reagimit institucional dhe
adresimit të rekomandimeve.
Ajo nënvizoi se vlera e një
gjetjeje të auditimit matet
përmes ndryshimeve konkrete
që ajo sjell në përmirësimin e
proceseve, forcimin e

kontrolleve të brendshme dhe
menaxhimin më të mirë të
parasë publike. “Prandaj, le ta
shohim zbatimin e
rekomandimeve jo si një
detyrim formal, por si
mekanizëm për përmirësimin e
qeverisjes publike, sepse qëllimi
përfundimtar i auditimit nuk
është të tregojë vetëm se çfarë
nuk ka funksionuar. Qëllimi
është të ndihmojë që nesër të
funksionojë më mirë. Dhe kjo
kërkon një kulturë të përbashkët
të përgjegjësisë, transparencës
dhe llogaridhënies, nga
menaxhmenti, nga institucionet
mbikëqyrëse dhe nga të gjithë
ne që kemi përgjegjësi në
sektorin publik”, ka deklaruar
auditorja e përgjithshme.
Duke iu referuar punës së Zyrës
Kombëtare të Auditimit (ZKA)
ajo njoftoi se gjatë vitit 2025 janë
kryer 131 auditime në

institucione publike dhe janë
dhënë 1 032 rekomandime për
përmirësimin e menaxhimit
financiar dhe kontrolleve të

brendshme. 
Në këtë kuadër, Spanca theksoi
rolin e ZKA-së në trajtimin e
gjetjeve që mund të përmbajnë

elemente të mashtrimit apo
veprave penale ku deri më tani
janë dërguar te Prokurori i
Shtetit rreth 500 raste dhe se
janë në proces të vlerësimit edhe
rastet për auditimet e vitit 2025. 
Forumi përfshiu edhe panelin e
dytë me temën “Sfidat në
hetimin dhe llogaridhënien për
rastet e korrupsionit”, ku u
diskutua lidhja e korrupsionit
me dëmtimin e mjedisit, sfidat
në hetimin e krimeve mjedisore
dhe mungesa e mekanizmave
efektivë të kontrollit. 
Forumi u organizua në kuadër të
projektit “Society against
Corruption in Montenegro and
Western Balkans”, me
mbështetjen financiare të
Bureau of Democracy, Human
Rights, and Labor (DRL) të
Departamentit të Shtetit të
Shteteve të Bashkuara të
Amerikës.

BIE PËR 36 PËR QIND NUMRI I NDËRMARRJEVE TË
REGJISTRUARA NË GUSHT

Prishtinë, 29 shtator - Agjencia e
Statistikave e Kosovës (ASK) ka
publikuar repertorin statistikor
mbi ndërmarrjet ekonomike në
Kosovë për muajin gusht. Në
gusht 2026, krahasuar me muajin
paraprak, ka rënie për 36,2 % të
ndërmarrjeve të regjistruara,
ndërsa krahasuar me muajin e
njëjtë të vitit paraprak, ka rënie
për 5,4 % të ndërmarrjeve të
regjistruara.

Numri i ndërmarrjeve të
regjistruara sipas sektorëve

Aktivitetet ekonomike më të
preferuara gjatë këtij mujori
ishin: Tregti me shumicë dhe

pakicë, riparim i mjeteve
motorike, motoçikletave me 207
(20,5 %); Informacion dhe
komunikim me 113 (11,2 %);
Aktivitete profesionale,
shkencore dhe teknike me 109
(10,8 %) etj.

Numri i ndërmarrjeve 
të regjistruara sipas

kategorisë

Në kategorinë “Mikro
Ndërmarrje” (0 deri në 9 të
punësuar) janë gjithsej 1 003
ndërmarrje të regjistruara, në
kategorinë “Ndërmarrje të Vogla”
(10  deri 49 të punësuar) janë
gjithsej 7 ndërmarrje të

regjistruara, në kategorinë
“Ndërmarrje të Mesme” (50 deri

249 të punësuar) dhe në
kategorinë “Ndërmarrje të

Mëdha“ (250+) nuk ka
ndërmarrje të regjistruara këtë
muaj.

Numri i ndërmarrjeve të
regjistruara sipas shtrirjes

gjeografike

Shtrirja gjeografike e
ndërmarrjeve të regjistruara në
nivel rajoni është: Rajoni i
Prishtinës prinë me 463
ndërmarrje të regjistruara (45,8
%), rajoni i Prizrenit me 124 (12,3
%), rajoni i Mitrovicës me 93 (9,2
%), rajoni i Ferizajt me 90 (8,9 %),
rajoni i Pejës me 88 (8,7 %), rajoni
i Gjakovës me 82 (8,1 %) dhe
rajoni i Gjilanit me 70 (6,9 %).

Një kompleks sekret nëntokësor i
është nënshtruar një modernizimi
të gjerë në vitet e fundit nga Rusia,
sipas një studimi të ri, raporton
The Times dhe rrjeti gazetaresk
danez, Danwatch. Dokumentet e
prokurimit ushtarak dhe planet
origjinale të ndërtimit zbulojnë
shkallën e punës në objekt, i cili
është lidhur për dekada me
sistemin Perimeter të Rusisë, i
njohur në Perëndim si “Dora e
Vdekur”.
Nëse Rusia do t’i nënshtrohej një
sulmi bërthamor, komanda për të
lëshuar raketat e mbetura në
arsenalin bërthamor rus mund të
dërgohej nga ky kompleks.

Kompleksi sekret, 
një përparësi e 

inteligjencës për dekada

Agjencitë perëndimore të
inteligjencës kanë pasur
informacione për Malin Kosvinsky
që nga Lufta e Ftohtë, dhe
aktiviteti në zonë është
monitoruar për vite me radhë.
Analistët ushtarakë kanë besuar
prej kohësh se Objekti 1335 ishte
kryesisht jashtë funksionit.
Por midis viteve 2018 dhe 2024,
ushtria ruse bleu sasi të mëdha
materialesh për kompleksin.
Midis tyre ishte çelik i
mjaftueshëm për ndërtimin e
afërsisht tre Kullave Eiffel, më
shumë se 56,000 ton çimento dhe
rreth 600 kilometra kabllo
elektrike.
Punimet filluan të bëheshin të
dukshme që në vitin 2018, kur
kamionët filluan të transportonin
sasi të mëdha materialesh
ndërtimi përgjatë rrugës së re drejt
malit. U blenë gjithashtu pajisje të
specializuara për shpimin e
shkëmbinjve, sisteme ventilimi si
ato të përdorura në miniera dhe
pajisje mbrojtëse për punën me
materiale kimike dhe radioaktive.

Rrjeti gazetaresk danez,
Danwatch, deklaron se hulumtimi
bazohet në më shumë se dy
milionë dokumente mbi
prokurimin ushtarak rus.
Gazetarët i kanë analizuar ato nga
një bazë të dhënash publike për
muaj të tërë, pavarësisht
përpjekjeve të autoriteteve ruse
për të kufizuar aksesin në
informacione të tilla.
Sipas ekspertëve dhe burimeve të
njohura me infrastrukturën
ushtarake ruse, puna lidhet me
modernizimin e një sistemi që, me
një shkallë të lartë automatizimi,
mund të anashkalojë kanalet e
zakonshme të komandës dhe të
komunikojë drejtpërdrejt me
raketat e pajisura me koka
bërthamore.

Perimetri ose “Dora e
Vdekur”

Perimetri është një sistem i
zhvilluar gjatë Luftës së Ftohtë
dhe në Perëndim u bë i njohur si
“Dora e Vdekur”. Qëllimi i tij është
të sigurojë mundësinë e një
përgjigjeje bërthamore edhe në
një skenar në të cilin lidershipi
politik dhe ushtarak rus do të
shkatërrohej në një sulm të parë
bërthamor.
Jeffrey Lewis, profesor i
çarmatimit bërthamor dhe
kontrollit të armëve në
Universitetin e Stanfordit dhe
ekspert i sigurisë bërthamore,
beson se gjetjet e hulumtimit
tregojnë për një riaktivizim të
mundshëm të sistemit.
“Shpjegimi më i thjeshtë është se
rusët ndoshta po e rikthejnë
‘Dorën e Vdekur’ në veprim. Ky
është një pohim i madh, por
ndonjëherë gjërat janë ashtu siç
duken. Dihet se kjo është qendra e
komandës së Forcave Strategjike
të Raketave. Dhe këtu është selia e
‘Dorës së Vdekur’. Pra, fakti që me
sa duket po riparohet plotësisht

dhe po kthehet në funksion
operacional sugjeron se do të bëjë
atë për të cilën ishte projektuar
fillimisht”, thotë Jeffrey Lewis,
duke shtuar se Moska është e
shqetësuar për aftësitë
amerikane.
Tom Roseth, një ekspert për
politikën e sigurisë ruse dhe
instruktor kryesor i studimeve të
inteligjencës në Kolegjin
Norvegjez të Shtabit të
Përgjithshëm, gjithashtu beson se
të dhënat e disponueshme
tregojnë për modernizimin e
Perimetrit.
Në të njëjtën kohë, ai thekson se
sistemi ishte projektuar për
hakmarrje bërthamore, jo për të
nisur një sulm të parë. Prandaj, ai e
interpreton punën në malin
Kosvinsky kryesisht si një
përpjekje për të mbrojtur një post
kyç komandues.
Sipas vlerësimit të tij, një faktor i
rëndësishëm mund të jetë edhe
zhvillimi i armëve amerikane të
projektuara për të shkatërruar
bunkerë të varrosur thellë. Armë të
tilla u përdorën edhe gjatë
sulmeve amerikane ndaj Iranit,
kur u goditën objekte nëntokësore.

Një sistem i projektuar për
skenarin më të keq të

mundshëm

Ideja pas Perimetrit lidhet me
konceptin e shkatërrimit të
siguruar reciprokisht që shënoi
Luftën e Ftohtë. Strategët sovjetikë
kanë zhvilluar një sistem që duhet
të lejojë një sulm bërthamor
hakmarrës edhe nëse udhëheqja
politike dhe ushtarake e vendit
shkatërrohet.
Në rast të një paralajmërimi për
një sulm bërthamor të afërt,
udhëheqja ruse do të kishte
shumë pak kohë për të vendosur
nëse kërcënimi ishte real dhe nëse
do të urdhëronte një kundërsulm. 

RUSËT RINDËRTOJNË FSHEHURAZI BUNKERIN 
E ‘DORËS SË VDEKUR’: ÇFARË ËSHTË BAZA PËR
SULME BËRTHAMORE TË ‘DITËS SË GJYKIMIT’? 

Sikur Makiaveli të ecte sot në
rrugët e një qyteti modern,
ndoshta do të habitej nga
makinat, ekranet dhe shpejtësia
me të cilën udhëton një lajm. Por,
pasi të kalonte tronditja e parë, ka
gjasa të ndihej çuditërisht në
shtëpi. Në një zyrë ku të gjithë i
japin të drejtë shefit. Në një debat
ku imazhi ka më shumë peshë se
argumenti. Në një rrjet social ku
mijëra njerëz dashurojnë ose
urrejnë dikë që nuk e kanë takuar
kurrë.
Teknologjia do t’i dukej e
panjohur. Ambicia, frika dhe etja
për miratim, shumë më pak.
Prej këtu buron shqetësimi që na
shkaktojnë ende reflektimet e tij:
mundësia që, ndërsa kemi
ndryshuar botën përreth nesh,
disa prej mekanizmave që na
drejtojnë të kenë mbetur
pothuajse të njëjtë.

Bota që shohim, 
bota që besojmë

Pjesën më të madhe të njerëzve
mbi të cilët kemi një mendim,
nuk i njohim. Njohim fytyrën e
tyre, disa fjali, një histori që na
është treguar. Megjithatë, kjo na

mjafton për t’i quajtur të mençur,
të rrezikshëm, të ndershëm apo të
paaftë.
Mes asaj që dikush është dhe asaj
që ne besojmë për të, shtrihet një
hapësirë ku ndërtohet pushteti.
Në këtë hapësirë punojnë
fjalimet, fotografitë, gjestet
publike dhe heshtjet e llogaritura.
Një njeri mund të duket i sigurt
sepse nuk pranon kurrë dyshime.
Një tjetër mund të duket i dobët
pikërisht sepse është aq i
ndershëm sa t’i pranojë ato.
Ekranet e kanë zgjeruar këtë
teatër. Sot mund ta shohim dikë
çdo ditë dhe të mos dimë
pothuajse asgjë për të. Afërsia
vizuale na jep ndjesinë e njohjes;
përsëritja na krijon bindjen se
kemi prova.
Sa prej gjykimeve tona janë vërtet
tonat dhe sa janë përgatitur me
kujdes nga dikush tjetër?

Çfarë fshihet 
pas një “po”-je

Në marrëdhëniet njerëzore,
bindja mund të ketë shumë
fytyra. Dikush të ndjek sepse të
beson. Dikush sepse ka nevojë
për ty. Dikush tjetër sepse druhet

nga ajo që mund të humbasë
nëse të kundërshton. Nga jashtë,
të tre mund të duken njësoj
besnikë.
Kjo është një prej vështirësive të
pushtetit: sa më shumë të kesh,
aq më e vështirë bëhet të kuptosh
çfarë ndiejnë vërtet njerëzit
përreth teje. Miratimi shtohet,
por vlera e tij si dëshmi
zvogëlohet.
Frika mund të prodhojë bindje të
menjëhershme. Por ajo ka një
kosto që shpesh mbetet e
padukshme: njerëzit fillojnë të
fshehin gabimet, të zbukurojnë
lajmet dhe të heshtin përballë
rrezikut. Drejtuesi ndihet gjithnjë
e më i sigurt, ndërsa di gjithnjë e
më pak. Në fund, njeriu që tremb
të gjithë mund të mbetet i fundit
që mëson të vërtetën.

Kur përshtatja bëhet alibi

Jeta na vendos shpesh përballë
një konflikti: t’i qëndrojmë
besnikë një vendimi apo të
pranojmë se rrethanat e kanë
bërë të gabuar? Këmbëngulja ka
dinjitet, por mund të ketë edhe
verbëri. Ndryshimi i drejtimit
mund të kërkojë më shumë

guxim sesa vazhdimi i një rruge
vetëm sepse e kemi shpallur
publikisht.
Megjithatë, këtu lind edhe alibia
më e volitshme e oportunistit. Çdo
premtim i shkelur mund të
paraqitet si përshtatje. Çdo
braktisje si domosdoshmëri. Çdo
interes personal si kërkesë e
momentit.
Prandaj, prova e karakterit gjendet
te ajo që ruajmë kur ndryshojmë. A
mbetet një parim që na kufizon? A
ekziston një çmim që nuk
pranojmë t’ua ngarkojmë të
tjerëve? Nëse gjithçka mund të
negociohet, të tjerët mësojnë se
edhe fjala jonë ka një afat skadence.

Sa prej jetës na përket?

Përballë fatit, njeriu tundet mes
dy iluzioneve: se kontrollon
gjithçka ose se nuk kontrollon
asgjë.
I pari e bën arrogant në sukses. I
dyti e bën pasiv përballë
vështirësisë.
Jeta zhvillohet diku mes tyre. Ne
nuk zgjedhim çdo rrethanë, por
marrim vendime brenda saj.
Përgatitja nuk e garanton
mundësinë; na ndihmon ta

përdorim kur ajo shfaqet. Guximi
nuk e përjashton humbjen; na
lejon të veprojmë edhe kur
rezultati mbetet i pasigurt. Aty
takohen zgjuarsia e dhelprës dhe
forca e luanit: aftësia për të
dalluar kurthin dhe vendosmëria
për të mos mbetur përgjithmonë
përpara tij.

Pas pasqyrës që jep
Makiaveli

Leximi i Makiavelit ka një tundim:
fillojmë të shohim llogari pas çdo
mirësie dhe interes pas çdo
afërsie. Por edhe cinizmi mund të
na verbojë. Duke dyshuar te
gjithçka, mund të mos dallojmë
më as besnikërinë kur e kemi
përballë. Vlera e këtyre
reflektimeve qëndron te
vëmendja që na kërkojnë. Të
shohim përtej dukjes. Të dallojmë
bindjen nga frika. Të kuptojmë
kur një favor po na kufizon lirinë
dhe kur ne vetë po kërkojmë
miratim në vend të së vërtetës.
Pyetja më e vështirë na lind pasi i
kemi njohur këto mekanizma te të
tjerët. Çfarë bëjmë kur zbulojmë
se funksionojnë edhe brenda
nesh? / bota.al

MAKIAVELI MES NESH: 
KANË NDRYSHUAR 

FRONET, PO NJERIU? 

Manchester, 29 shtator - Erling
Haaland është rikthyer në
radarët e Barcelonës dhe Real
Madridit, të cilat po monitorojnë
nga afër situatën e sulmuesit
norvegjez te Manchester City.
Sipas raportimeve në Angli,
klubet spanjolle po presin
vendimin përfundimtar në

procesin financiar ndaj Cityt,
pasi një sanksion i rëndë mund
të ndikojë në të ardhmen e disa
prej yjeve të skuadrës.
Megjithatë, Haaland nuk është
në shitje dhe nuk ka asnjë
indikacion se Manchester City
po planifikon ta largojë atë.
Sulmuesi 26-vjeçar ka kontratë

me klubin anglez deri në vitin
2034. Sipas raportimeve,
komisioni i pavarur që po
shqyrton rastin ka konsideruar
të provuara 114 nga 115 shkeljet
financiare për të cilat akuzohet
City. Megjithatë, vendimi
përfundimtar dhe sanksioni
ende nuk janë përcaktuar,

ndërsa Manchester City ka të
drejtë të apelojë.
Në rast të një dënimi të rëndë, e
ardhmja e disa futbollistëve
kryesorë mund të bëhet objekt
diskutimi në tregun e
transferimeve, me Haalandin që
shihet si emri kryesor në radarët
e dy gjigantëve spanjollë.

Haaland drejt La Ligës, Barcelona dhe Real Madridi presin vendimin për dënimin e Man Cityt

PRISHTINË, 29 SHTATOR - Kosova dhe
Izraeli do të përballen sërish më 1
tetor në Debrecen, në kuadër të
Ligës së Kombeve, në një ndeshje
që vjen pothuajse tri vjet pas
duelit të fundit mes tyre. Dhe nëse
shikohet historia direkte,
“Dardanët” kanë arsye për të hyrë
në këtë përballje me besim. Dy
kombëtaret janë takuar vetëm dy
herë deri më tani. Në mars të vitit
2023 ndeshja në Tel Aviv ka

përfunduar 1-1, ndërsa në nëntor
të po atij viti Kosova ka fituar 1-0
në “Fadil Vokrri”. Pra, Izraeli ende
nuk e ka mposhtur Kosovën në
një ndeshje zyrtare: një fitore për
Kosovën, një barazim dhe asnjë
humbje. Kosova vjen pas fitores
minimale 1-0 ndaj Irlandës dhe
disfatës 3-1 nga Austria, ndërsa
Izraeli ka humbur të dy ndeshjet e
para - 3-1 ndaj Austrisë dhe 3-0
ndaj Irlandës.

Emrat ndaj të cilëve
duhet pasur kujdes

Në letër Izraeli ka disa lojtarë ndaj
të cilëve duhet pasur kujdes.
Manor Solomon, Oscar Gloukh,
Dor Peretz dhe Dor Turgeman
janë ndër emrat që mund t’i
shkaktojnë probleme Kosovës.
Solomon është ndoshta një prej
lojtarëve ndaj të cilit Kosova
duhet të ketë kujdes të veçantë. Ai
është ndër futbollistët më me
përvojë të këtij grupi dhe, po
ashtu, është një prej figurave
kryesore në fazën e sulmit. Para
këtij grumbullimi kishte 49
paraqitje me Izraelin dhe tetë
gola.
Gloukh, ndërkohë, është një tjetër
lojtar që duhet të kontrollohet. Ai
shënoi golin e fitores së Izraelit
ndaj Shqipërisë në qershor dhe
është një prej lojtarëve që mund
të krijojë rrezik kur merr topin
mes linjave. Por këtu është lajmi i
mirë për Kosovën. Izraeli nuk

duket si një skuadër që është e
pamposhtshme në aspektin
kolektiv. Në humbjen 3-1 ndaj
Austrisë, Izraeli pati probleme
pasi mbeti me dhjetë lojtarë pas
përjashtimit të Saied Abu Farchit.
Megjithatë, edhe para kartonit të
kuq kishte momente ku Austria
arrinte të krijojë hapësira. Kjo
është diçka që Kosova duhet ta
kërkojë, të mos e lejojë Izraelin të
luajë qetë, por ta detyrojë të
mbrohet dhe të bëjë gabime.

Muriqi mund të jetë çelësi

Në këtë aspekt Vedat Muriqi
mund të jetë shumë i
rëndësishëm për Kosovën.
Sulmuesi nga Kosova mund të
shërbejë si pikë referimi për
mbrojtjen izraelite, duke krijuar
hapësira për lojtarët që vijnë nga
krahët dhe pas tij. Nëse mbrojtësit
izraelitë fokusohen shumë te
Muriqi, kjo mund t’u krijojë
hapësira Zhegrovës, Zabërgjës
apo lojtarëve të tjerë ofensivë. Kjo

është veçanërisht interesante
duke parë se Kosova tashmë ka
treguar me Fodën se mund ta
ndryshojë strukturën dhe
mënyrën e sulmit. Në fitoren ndaj
Irlandës, Zhegrova dhe Zabërgja
kanë luajtur në role që i kanë
dhënë Kosovës më shumë
lëvizshmëri pas Muriqit.

Një avantazh tjetër:
Kosova e njeh këtë

kundërshtar

Nuk është një kundërshtar
krejtësisht i panjohur. Kosova ka
luajtur tashmë dy herë përballë
Izraelit dhe nuk ka humbur
asnjërën prej tyre. Në Tel Aviv mori
një pikë, ndërsa në Prishtinë fitoi.
Kjo do të thotë se “Dardanët” kanë
një lloj reference se si mund të
luhet kundër këtij ekipi. Për më
tepër, fitorja e vitit 2023 kishte
ardhur në një ndeshje ku Kosova
pati arritur ta mbajë Izraelin pa
gol.

Madrid, 29 shtator - Jose
Mourinho është raportuar se
ka refuzuar mundësinë për ta
marrë drejtimin e Portugalisë,
pasi Federata Portugeze e

Futbollit e kishte kontaktuar
para Kupës së Botës. Sipas
raportimeve, trajneri portugez
ka zgjedhur t’i përgjigjet
thirrjes së presidentit të Real

Madridit, Florentino Perezit,
duke pëlqyer një rikthim në
klubin madrilen. Vendimi i
Mourinhos lidhet me raportin
e tij të ngushtë me Perezin. Ai

është thënë se ka zgjedhur të
rikthehet në “Santiago
Bernabeu” për t’i dalë në krah
presidentit të Real Madridit në
një çast të vështirë.

Mourinho refuzoi Portugalinë për Real Madridin

KOSOVA KA NJË HISTORI FAVORI, 
IZRAELI VJEN ME PROBLEME

PRISHTINË, 29 SHTATOR -
Albian Hajdari nuk do të
jetë në dispozicion të
Kosovës për dy ndeshjet
e radhës në Ligën e
Kombeve ndaj Izraelit
dhe Austrisë. Federata e
Futbollit e Kosovës
(FFK) ka njoftuar se
mbrojtësi është larguar
nga grumbullimi i
“Dardanëve” në
Debrecen, pasi është
konstatuar se nuk do të arrijë të rikuperohet
me kohë nga lëndimi. Pavarësisht prej
përpjekjeve të stafit mjekësor për ta

rikuperuar futbollistin,
Hajdari nuk do të jetë i
gatshëm për
përzgjedhësin Franco
Foda në këto dy përballje.
Ndërkohë, për arsye
familjare, përkohësisht
nga grumbullimi është
liruar edhe mesfushori
Leon Avdullahu. Sipas
FFK-së, Avdullahu pritet
t’i bashkohet ekipit
përsëri sa më shpejt që të

jetë e mundur. Kosova fillimisht do të
përballet nesër (e enjte) me Izraelin, ndërsa
më pas e pret sfida ndaj Austrisë.

HAJDARI MUNGON NDAJ IZRAELIT
DHE AUSTRISË, AVDULLAHU 
LIROHET PËRKOHËSISHT

VLERA E BROJËS PËSON RËNIE PËR
DY MILIONË EURO, PASI NUK U
FTUA NGA KOMBËTARJA
TIRANË, 29 SHTATOR -
Sulmuesi shqiptar
Armando Broja ka
pësuar një tjetër rënie në
vlerësimin e tij në tregun
e futbollistëve. Sipas
“Transfermarkt”, Broja
tani vlerësohet zyrtarisht
tre milionë euro, duke humbur kështu edhe
dy milionë euro nga vlera e mëparshme.
Përvoja te Burnley po kthehet në një
periudhë të vështirë për sulmuesin shqiptar,
teksa një vit më parë Broja vlerësohej 14
milionë euro. Nëse shikohet historiku i
sulmuesit shqiptar, një vlerësim kaq i ulët sa

ai i sotmi, më 28 shtator,
ishte regjistruar vetëm kur
Broja ishte 19-vjeçar.
Broja kishte shkëlqyer te
Vitesse në Holandë, ku
vlera e tij kishte arritur në
tre milionë euro. Tashmë
25-vjeçari po lufton për

minuta në Championship. Trajneri Rolando
Maran nuk e ka ftuar për ndeshjet e
Kombëtares, pavarësisht se ka pasur një listë
më të zgjeruar se zakonisht. Ky është një nga
momentet më të vështira në karrierën e
Brojës i cili më parë ka vuajtur edhe nga
dëmtimet e shpeshta.

Duke u bazuar në Ligjin Nr. 08/L-181 për Vlerësimin e Ndikimit 
në Mjedis, Neni 16, pika 4, “Komuna Pejë”, në bashkëpunim me 
Ministrin e Mjedisit dhe Planifikimit Hapësinor dhe komunën 
organizojnë:    

DEBAT PUBLIK 
 
Për Raportin e Vlerësimit të  Ndikimit në Mjedis për Pëlqim 
Mjedisor për Ndertimin e Ujesjellesit per fshatrat e Lugut te 
Beranit-Ritender, Pejë. 

Njoftohet publiku i interesuar se më datën 16.11.2026 në ora 10:00  
Kuvendin Komunal të Pejës, do të organizohet debat publik nga 
“Komuna Pejë”, në bashkëpunim me Ministrinë e Mjedisit dhe 
Planifikimit Hapësinor dhe Komunën.   

Debati Publik do të organizohet edhe në mënyrë virtuale në 
platformën online: 

https://us05web.zoom.us/j/7012651943?pwd=JsyiMPR68pjZDwwrm2Z53eU1x9TEbu.1 

Në linkun e mëposhtëm  mund të gjeni raportin e VNM-së për 
“Raporti i Vlerësimit të Ndikimit në Mjedis për ndërtimin e 
ujësjellësit për fshatrat e Lugut të Beranit”. Investitor komuna e 
Pejës. 

 https://mmphi.rks-gov.net/Document/Announcements?type=2 

 Në emalin e mëposhtëm mund të dërgoni komentet lidhur me 
projektin  
 vnm.komente@rks-gov.net  
 

Pjesëmarrja e juaj na ndihmon ne implementimin e projektit. 

- “Lisi Group” SH.P.K. me numër Unik
Identifikues: 810845167 bënë ulje të
kapitalit nga 140,000.00 në 1000.

- Vjosa (Jusuf) Gradinaj, shpall të
pavlefshme certifikatën e dhënies së
Provimit të Jurisprudencës, me nr.
91/2017, të lëshuar në Prishtinë më
13.03.2017, për provimin e jurispru-
dencës të dhënë më 31.01.2017, nga
Ministria e Drejtësisë.

- Vjosa Jusuf Gradinaj  shpall të pavlef-
shme  diplomën  LL.M. (Master) në
Kontrata dhe të Drejtën Komerciale,
në emër të, nr. 1689, të lëshuar më
27.02.2018, nga Universiteti i
Prishtinës “Hasan Prishtina” –
Fakulteti Juridik.

- “Master Build SRL Dega në Kosovë”
shpall të pavlefshme certifikatën e biz-
nesit me nr. Unik Identifikues:
811932583.

- Thot Ratkoceri shpall të pavlefshme
dëftesat si dhe diplomën e shkollës së
mesme “28 Nëntori” shkolla Teknike
Prishtinë.

- Driton Bucaj shpall te pavlefshme
dëftesat e kl l - Vlll shfmu “ Abdyl
Frasheri “ Prizren.

- Armend Hoxhaj shpall te pavlefshme
3 dëftesat dhe diplomën Q K “11
Marsi “ Prizren.

- Trim Rezniqi shpall të pavlefshme
dëftesën e kl.10 të sh.m.p “Gjon N.
Kazazi” Gjakovë.

- Sokol Haxhikadrija shpall të pavlef-
shme diplomën e gjimnazit “Hajdar
Dushi” Gjakovë. 

- Elidon Pylla B.I. shpall të pavlefshme
certifikatën e TVSH-së,  me nr.
33049408.

- Elidon Pylla B.I. shpall të pavlefshme
certifikatën e biznesit me nr.
811149542 të lëshuar nga ARBK.

- Genti Kurhasku shpall të pavlefshme
certifikatën e maturës shtetërore të
sh.m. mjekësisë “Hysni Zajmi”
Gjakovë.

- Sebastjan Prenka shpall të pavlef-
shme dëftesën e plotë shf.f.m.u
“Ahmet Rrustemi” Bec Gjakovë  nga kl.
1-5 dhe 6-9.

- Xhelal Halilosmani shpall të pavlef-
shme dëftesat dhe diplomën e sh.m.
Ekonomike “Kadri Kusari” Gjakovë.

- Diana Morina shpall të pavlefshme
dëftesat e kl. 1.2.3.4 dhe diplomën e
Gjimnazit “Hajdar Dushi” Gjakovë.

- Albana Gjocaj nga Juniku shpall të
pavlefshme diplomën e universiteti
Publik “Fehmi Agani” Gjakovë, drejtimi
Infermieri, Bachelor me nr. 104.

>> SHPALLJE TË VOGLA <<

NJOFTIM 

 

Njoftojmë të gjithë klientët se Shoqëria me Përgjegjësi të Kufizuar 

“Aid” SH.P.K. me seli në Mitrovicë, ka marrë vendim të shuajë 

biznesin me nrb. 810550633 dhe ka caktuar likuidatorin për 

zhvillimin e procedurës së Likuidimit. Njoftohen të gjithë klientët 

që kanë raporte Kreditore - Debitorë në këtë korporatë që të 

paraqiten në afatin 30 ditor nga data e shpalljes në gazetë.  

 

                             

OBAVESTENJE 

 

Obavestavanje se svi klienti da drustvo sa “Aid” D.O.O. Mitrovica 

donelo odluku o prestani rada sa nrb. 810550633 ujedno imenovao 

Likvidatora o sprovodjenju postupka likfidacije. Obavestavaju se 

svi klienti koji imaju obaveze i potrazivanja u navedenoj firmi, da 

se jave u roku od 30 dana od dana objavljivanja o novine.  

 

                        

ANNOUNCEMENT 

 

We inform al customers that the limited liability “Aid” L.L.C. with 

owner with headquarters Mitrovica, has come to the decision to 

quit its business: 810550633 the company has appointet a 

liquidator wsho is going to oversee the liquidator process. All 

clients who have the mortgager – mortgage accounts in this 

company are kindly request to show up within 30 days starting 

from the day of newspaper announcement- publication.  

